
Hezkuntza 

«Aniztasunari aurre egitea da eskolaren erronka nagusietako bat» 

Madrilgo Unibertsitate Konplutenseko irakasle Jose Antonio Garcia Iruñean mintzatu da gai horretaz.

 EDURNE ELIZONDO - IRUÑEA 

Ikasle guztien beharrak bete. Hori da, laburbilduz, egungo eskolak bete beharko lukeen helburua, Jose Antonio Garciaren ustez. Madrilgo Unibertsitate Konplutenseko irakaslea da, eta, egunotan, Iruñean egon da, Nafarroako Gobernuak Behar dugun eskola izenburupean antolatu dituen jardunaldietan. 

Jardunaldi horien harira, egungo gizarteak behar duen eskola osatzea dela erronka nagusietako bat azpimarratu du Garciak. «Egungo gizartearen ezaugarriak ezinbestean hartu behar ditu kontuan eskolak; ezin ditu bazter utzi, gizartearen eragina erabatekoa baita, baita eskolan ere».Ezagutzaren gizartea da egungoa, batetik, Garciak nabarmendu duenez. «Zalantzaz betetako garaia da; garai konplexua. Eskolak, ondorioz, ezin ditu erantzun itxiak eman». Ikasleen nortasuna osatzen duten elementuek, halaber, eragin argia dute irakaskuntzaren esparruan, Madrilgo Unibertsitate Konplutenseko irakaslearen hitzetan. «Egungo familia ereduak, besteak beste, aintzat hartu behar dira».Gizartean gertatzen diren aldaketei eskolak ezin die bizkarra eman. Hori uste du Garciak. Oraindik ere ikasleak homogeneizatu nahi dituen eskola eredua da egungoa, eta, haren ustez, ez luke helburu hori izan behar. «Aniztasunari aurre egitea, hori da erronka nagusia; aniztasuna baita normaltasunaren ezaugarri nagusietako bat». 

Gizarte osoaren parte-hartzea 

Aniztasuna, zentzu zabalean. Immigrazioaren fenomenoaz haratago. «Era askotako ikasleak daude; batentzat balio duena akaso ez da eraginkorra beste batentzat. Jaioterria ez da ikasleen arteko ezberdintasun bakarra, eta hori kontuan izan behar du irakasleak». 

Erronka horri aurre egiteko gizarte osoaren parte-hartzea behar dela uste du irakasleak. Funtsezkoa da, halaber, administrazioen inplikazioa. Esparru askotan, ordea, baliabideak oraindik ere eskasak dira, Garciaren aburuz. «Etorkinen kasuan, egia da duela hamar urte baino hobea dela egungo egoera, baina, oraindik ere, irakasle izateko prestatzen ari diren ikasleek ez dute fenomeno horri aurre egiteko tresnarik jasotzen».Hedabideetan hezkuntzaren gaiak duen oihartzunak erakusten du gizartea auzi horrekin arduratuta dagoela. Hori uste du irakasleak. Azken boladan albiste bilakatu diren ikasleen erasoak, halaber, hizpide izan ditu: «Gertatzen dira, eta gerta ez daitezen lan egin behar dugu; dena den, bakanak dira».Irakasleen eta ikasleen roletan egon diren aldaketek badute horrekin zerikusirik, Garciaren ustez. «Irakasleak lehen zuen ospea galdu du. Jada ez da informazio iturri bakarra ikasleentzat». Egoera horrek, halaber, zapping-aren belaunaldia ekarri du, bere ustez: «Zerbait interesatzen ez zaionean, zapping egiten du gazteak. Eskolan ere bai». 

JARDUNALDIAK 

Eztabaidarako aukerarik ez dela salatu dute sindikatuek 

Sortzen-Ikasbatuaz taldeak eta hainbat sindikatuk (ELA, LAB eta EILAS) salatu dute Nafarroako Gobernuak irakaskuntzari buruz antolatu dituen jardunaldiek ez dutela benetako eztabaidarako aukerarik ematen. 

Erakundeon aburuz, irakaskuntzaren esparruan funtsezko hiru sektore jardunaldietatik kanpo gelditu dira: sindikatuak, ikasleak eta gurasoak. Haien ustez, hurrengo urteko hauteskundeei begira prestatu ditu Gobernuak jardunaldiak. Euskara, halaber, bazter utzi duela salatu dute Sortzen-Ikasbatuaz taldeak eta sindikatuek.Sortzen-Ikasbatuazek, halaber, Gobernuak euskarazko irakaskuntzaren kontra duen jarreragaitzetsi du. 

